Otsailaren 3an 

San Blas, gotzaina eta martiria

Armeniako elizaren ordezkari bakarra da Erromako liturgian San Blas, Sebasteko apezpikua (gaur egun, Sivas, Turkian). Hiri hartako sendagilea ere izan omen zen. 

San Blasekiko debozioa X. mendean hasi zen Erroman, eta XI eta XII. mendeetan zabaldu zen beste eliz elkarte askotara. 
Lizinioren erasoaldikoan, Erciyes mendiko haitzulo batean ezkutatu omen zen, eta han ezarri omen zuen bere apezpiku-egoitza. Mendiko piztiak ere, gaixotzean, joaten omen zitzaizkion, eta San Blasek, gurutze-seinalea eginez, sendatzen omen zituen.

Ehiztari batzuek aurkitu eta atxilotu zutelarik, ama bat joan omen zitzaion kartzelara, semea salbatzeko eskatzera, eztarrian gelditu zitzaion hezur batengatik itotzen ari zelako. Santuak otoitza eta gurutze-seinalea eginez sendatu omen zuen. Mirari honek eta halako beste askorengatik oso ospetsua da San Blas kristau-herrian Erdi Aroaz gero, eztarriko minak eta gaitzak kentzeko ahalmena omen duelako. 
316an hil zuten, artilea kardatzeko karda-arantzaz zarrastatu ondoren, buruz moztuz.
Kartzelan, itotzen ari zen haur hura sendatu zuela gogoratuz, San Blas egunean, eukaristia ospakizuna bukatzean, janariak, San Blas opilak, goxokiak eta lepoan eramateko hari eta kordelak bedeinkatu ohi dira, eztarriko gaitzen kontra San Blasen babesa eskatuz.
